
ҠЫШ БАБАЙ МЕНӘН ҠАРҺЫЛЫУ ТУРАҺЫНДА ШИҒЫРҘАР  

 

БЕҘҘЕҢ БАБАЙ  

Ҡыш бабай, йәшел санаға  

Пар аттар егеп,  

Буран туҙҙырып далала,  

Әй, килә елеп.  

Башында осло аҡ бүрек,  

Өҫтөндә аҡ тун,  

Ауыҙ йырып килә көлөп,  

Күңелле ҡарт ул!  

Йәшел санаға һалған ул  

Уйынсыҡ аттар,  

Алма, туп, маймыл, күбәләк,  

Ҡаҙ, самолёттар...  

Ҡуяндар аптырап ҡала,  

Юлдарға сығып:  

- Ҡайҙа бара һуң Ҡыш бабай,  

Шул һынлы сабып?  

(Б.Бикбай)  

 

ҠАРҺЫЛЫУ  

Нәҡ Ағиҙел боҙо һымаҡ,  

Зәп-зәңгәр минең күҙҙәр.  

Толомдарым ебәк төҫлө,  

Мине Ҡарһылыу тиҙәр.  

Керпектәремә ҡуна ла  

Йылмая аҡ йондоҙҙар.  

Мине ҡәрҙәшендәй тоя  

Бар малайҙар, бар ҡыҙҙар.  

Хатта уҫал кейектәр ҙә  

Яҡын дуҫы күрәләр.  

Һәр көн улар, сәләм биреп,  

Минең янға киләләр.  

- Ҡарһылыуым, - тип Ҡыш бабай  

Үҙемде бик ярата,  

Минең менән йыуана ла  

Һағышын да тарата.  

Үҙемде бик ярата.  

(А.Игебаев)  

 

ҠЫШ БАБАЙ  

Минең олатайға оҡшаш  

Тағы ла бар бер бабай.  

Тик уны мин һирәк күрәм,  

Эштәре түгел ябай.  

Яңы йылда ғына килә,  

Һалҡынды бик ярата.  

Үҙе бик ҡалын кейенә,  

Шуныһы аптырата.  

Бүләк өләшә башлаһа,  

Һәр кемгә тигеҙ бүлә.  

Ҡайҙандыр беҙҙең исемде,  

Фамилияны ла белә.  

Йылына бер килһә лә ул,  

Йомарт бабай бик яҡын.  

Унан йылы нур бөркөлә,  

Тик ниңә һуң ҡыш һалҡын?  

(Л.Абдуллина)  

 

ҠЫШ БАБАЙ  

Һағынып көттөк Ҡыш бабайҙы,  

Бына килде ул беҙгә,  

Ҡаршылайбыҙ Яңы йылды  

Беҙ уның менән бергә.  

Шыршы тирәләй әйләнеп,  

Тыпыр-тыпыр бейейбеҙ.  

- Бүләктәрен өсөн һинә  

Рәхмәт, Ҡыш бабай! – тибеҙ.  

(М.Бикбова)  

 

ҠЫШ БАБАЙ  

Балҡығас шыршы уттары  

Яҡты маяҡтар төҫлө,  

Аҡ парашют йәйеп ергә,  

Ҡыш бабай килеп төштө.  

Парашютын йәйеп китте  

Ҡырҙарға, урмандарға,  

- Яңы йыл менән! - тип, ул  

Нур һибә урамдарға.  

Әйҙә бейе, елбәҙәк ҡар,  

Йәйғорҙай балҡы,шыршы!  

Ҡыш бабай үтһен һоҡланып:  

- Күркәм, - тип, - Урал ҡышы.  

(Г.Батталова)  

 

ҠЫШ БАБАЙ ӨШӨГӘН  

Биҙәлгән шыршы янында  

Ҡыш бабай бейеп йөрөй.  

Йылы тунын, ап-аҡ бүркен,  

Бейәләй кейеп йөрөй.  

Бәҫ һарыған ике ҡашын,  

Ҡып-ҡыҙыл булған йөҙө.  

Үҙе килтергән һыуыҡта  

Өшөгән бабай үҙе.  

(Ә.Әсәҙуллина)  

 

ҠЫШ БАБАЙ КИЛДЕ  

Урмандар, ҡырҙар  

Ҡарға күмелде.  

Ҡыш йырын йырлап  

Ҡыш бабай килде.  

(Ғ.Туҡай)  

 

ҠЫШ БАБАЙ  

Байрамға килде Ҡыш бабай,  

Алыҫ юлдан елдереп.  

«Ҡотло булһын Яңы йыл!» – ти,  

Һөйөнөсөн белдереп.  

(С.Әлибай)  

 

МИН - ҠЫШ БАБАЙ  

Ҡанатланып киләбеҙ,  

“Был кем икән?” – тимәгеҙ.  

Мин - Ҡыш бабай,Ҡыш бабай,  

Һүҙҙәрем түгел ябай.  

Һипкән ҡарымда – сафлыҡ,  

Һәр бер һүҙемдә – шатлыҡ,  

Ил өҫтөндә Яңы йыл  

Тыуа тағы ла балҡып.  

Ел һыҙғыра, һыҙғыра,  

Аҡ ҡарҙарҙы туҙҙыра –  

Был мин киләм, эй еләм,  

Етеҙ атым – ел менән.  

Ҡотлап Яңы йыл менән,  

Ил буйынса мин сабам.  

Мин – Ҡыш бабай, шатлыҡ булып,  

Һәр өйгә ишек ҡағам...  

(С.Әлибаев)  

 

ҠЫШ БАБАЙ КИЛДЕ ҠАЛАҒА  

Ҡыш бабай килде ҡалаға,  

Ектереп ел - пар атты.  

Урамдарҙа бөгөн тәүләп  

Тәңкәләрен таратты.  

Эркелде тышҡа малайҙар,  

Ҡыш һуң кемгә оҡшамай!  

- Тәңкә һибә,  

Тәңкә һибә,  

Тәңкә һибә Ҡыш бабай!..  

(Х.Назар)  

 

ҠЫШ БАБАЙ  

Эй,Ҡыш бабай,Ҡыш бабай,  

Күптәнге таныш бабай.  

Йәнә лә килеп еттең,  

Елбер ҡарҙар бейеттең.  

Һыуыттың урамдарҙы,  

Борҡоттоң бурандарҙы,  

Кейҙерҙең беҙгә һырма,  

Бейәләй,бүрек,быйма.  

 

ҠЫШ БАБАЙ  

Керпегең дә аҡ ҡына,  

Ҡаштарың да аҡ ҡына,  

Һай, Ҡыш бабай, һөйләйһең,  

Һуҙҙәреңдә хаҡ ҡына.  

Таяғың да аҡ ҡына,  

Толобоң да аҡ ҡына,  

Һай, Ҡыш бабай, йөрөгән  

Юлдарың да паҡ ҡына.  

 

ҠЫШ БАБАЙ  

Их беҙҙең шыршы -  

Ул ниндәй ҡупшы,  

Янында күмәк  

Уйнауы яҡшы.  

Әйҙә, Аҡ бабай,  

Һине көттөк беҙ,  

Һикереп уйнарға  

Һағынып бөттөк беҙ.  

Килсе, Ҡыш бабай,  

Йырлайыҡ бергә.  

Яңғыраһын шат йырҙар  

Бәхетле көндә. 

 

ЯҢЫ ЙЫЛ ЙЫРЫ  

Бөгөн шыршыны  

Биҙәйбеҙ бергә.  

Иң матур байрам  

Килә бит беҙгә.  

Ҡарһылыу килә,  

Йондоҙ һибелә.  

Шатлыҡтар тейәп,  

Ҡыш бабай килә.  

(Сафуан Әлибай) 

 

ЯҢЫ ЙЫЛ КИЛӘ  

Бар тирә яҡ һөттәй ап-аҡ,  

Ем-ем итеп ҡар көлә.  

Көмөш ҡыңғырауҙар тағып,  

Беҙгә Яңы йыл килә.  

Көрткә сумып ҡойона шыршы,  

Энәһе йәшел генә;  

Йәшел ҡыңғырауҙар тағып,  

Беҙгә Яңы йыл килә.  

Күктә йондоҙҙар бейейҙәр,  

Еҙ ҡыңғырау – ай елә;  

Арғымаҡтарын ярһытып,  

Беҙгә яны йыл килә.  

(Х.Ғиләжев)  

 

ЯҢЫ ЙЫЛ КИЛӘ  

Ҡар бурандарын уйнатып,  

Яңы йыл килә.  

Ярһыу ат егеп санаға  

Ҡыш бабай елә.  

Дуғаһында ҡынғырауҙар  

Сылт-сылт сыңлайҙар.  

Ҡуян, айыу һәм балалар  

Шуны тыңлайҙар.  

Ә санала күҙҙең яуын  

Ала йәш шыршы.  

Ҡыш бабайҙың бүләге ул  

Байрамға ҡаршы.  

Тиҙҙән булыр ошо шыршы  

Өйҙөң түрендә.  

Йондоҙ балҡытып саҡырыр  

Беҙҙе үҙенә.  

(А.Йәғәфәрова)  

 

ЯҢЫ ЙЫЛ МЕНӘН  

Ап-аҡ ҡыш шаҡый тәҙрәне  

Ҡарлы ел менән.  

Ҡар һәм елдәр әйтә һымаҡ:  

- Яңы йыл менән!  

- Яңы йыл менән!  

Өй түрендә күркәм ҡунаҡ –  

Йәшел кейемдән,  

Оҙатып килгәндәр уны  

Ҡуян, тейендәр.  

Беҙ гөрләйбеҙ, йыр йырлайбыҙ  

Бөтә ил менән.  

Дуҫтарға бәхет теләйбеҙ:  

- Яңы йыл менән!  

- Яңы йыл менән!  

(Ғ.Рамазанов)  

 

ЯҢЫ ЙЫЛ ҠАСАН КИЛӘ?  

Календарҙың  

Бите йыртыҡ.  

Ҡағыҙ ҡалды  

Артыҡ-бортоҡ.  

Үткән көндө  

Йыртып ташлап,  

Була яңы  

Көндө башлап.  

Йыртһам тотош  

Календарҙы  

Яңы йылға  

Еттем-барҙым!  

Әсәй көлә:  

Юҡ, ти, ҡыҙым,  

Яңы йылға  

Юлдар оҙон.  

Үтмәйенсә  

Йәйен-көҙөн,  

Йыл үтмәй шул  

Булсы түҙем!  

Яҙҙың һары  

Бәпкәләре,  

Йәйҙең матур  

Сәскәләре,  

Көҙҙөң һутлы  

Алмалары,  

Ҡыштың боҙло  

Алҡалары  

Аша ята  

Урау юл, ти.  

Шунан килә  

Яңы йыл, ти  

(Т.Искәндәриә)  

ЯҢЫ ЙЫЛ БАЙРАМЫ  

Шыршы матур, шыршы матур,  

Шыршы һәр саҡ йәм-йәшел.  

Энәләрен ҡоймай бер ҙә,  

Һәр ваҡытта йәп-йәш ул.  

Йылтыр-йылтыр уйынсыҡтар  

Йылтырайҙар шыршыла.  

Эх, күңелле, бик күңелле  

Яңы йылды ҡаршылау.  

Шыршы матур биҙәкләнһә,  

Ҡыш бабай ҙа ярата.  

«Ҡотло булһын Яңы йыл!» – тип  

Беҙгә бүләк тарата.  

(Р.Янбулатова)  

 

ЁЛКА БАЙРАМЫНДА  

Йырланыҡ та бергәләп,  

Бейенек тә бергәләп.  

Уйындар ҙа уйнаныҡ  

Елкабыҙҙы тирәләп.  

(Ә.Таһирова)  

 

АЙҘАР ЁЛКА ЯНЫНДА  

Өфөлә бар бер ҙур баҡса,  

Ап-аҡ шәмдәй ҡапҡаһы.  

Айҙарҙы бер көн ошонда  

Алып килде атаһы.  

Бейек, бейек шыршы үҫә  

Баҡсаның уртаһында.  

Биш ҡанатлы йондоҙ яна  

Ошо шыршы башында.  

Шыршы төбөндә кескәй өй.  

Мөрйәнән төтөн сыға,  

Көмөш уйынсыҡтар оҡшай  

Туңып ҡалған тамсыға.  

Унда ҡуяндар, айыуҙар,  

Хәйләкәр төлкө, бүре...  

Ҡыш бабай тора уртала,  

Матур бүләктәр биреп.  

Күгәрсен кеүек елпенә  

Елка тирәләй ҡарҙар.  

Бейеүсе балалар менән  

Ҡушылып китте Айҙар.  

(Х.Ғиләжев) 

 


